
Кириш
Ҳозирги кунда хужжатларни электрон кўринишда қайта ишлаш жадал ўсиб бориши натижасида, ташкилотлар локал тармоқ серверларида сақланувчи катта ҳажмли электрон хужжатлар билан ишлашда бир қанча муаммоларга тўқнаш келадилар. Электрон хужжатларнинг ҳажми ва ўлчами ортиб боргани сари, уларни тартиблаш, ишончли сақлаш, шунингдек улардан самарали фойдаланишни таъминлаш масаласи муҳим вазифалардан бирига айланмоқда.
Электрон хужжатлар кўламининг кун сайин ортиб бориши, улар орасидан керакли маълумотни тез ва аниқ топиш масаласи билан боғлиқ муаммоларни вужудга келишига сабаб бўлмоқда. Мазкур муаммони ечими сифатида дастурий таъминотлар ишлаб чиқариш соҳасида фаолият олиб борувчи кўплаб йирик фирмалар ўз маҳсулотларини тақдим этишган. Шунингдек, уларни янада такомиллаштириш бўйича доимий равишда ишлар олиб борилмоқда.
Мазкур мақолада ҳозирги кунда ривожланиб бораётган ҳамда кенг имкониятларга эга бўлган кенгайтирилган қидирув тизимларининг ишлаш механизми таҳлили  келтирилади.
Асосий қисм
Бугунги кундаги барча кенгайтирилган қидирув тизимли дастурий воситалар, жумладан юқорида келтирилган дастурлар ўзининг маълумотларни қидириш ва уларни саралаш алгоритмларига эга бўлиб, уларнинг ишлаш тамойили умумий механизм асосида амалга оширилади. Мазкур механизм қуйидаги босқичларни ўз ичига олади: файлларни танлаш, индексация қилиш, маълумотни қидириш ва натижаларни саралаш[6]. Мазкур босқичларни ифодаловчи умумий функционал схема қуйидаги 1- расмда келтирилган.

1- расм. Кенгайтирилган қидирув тизимларининг умумий функционал схемаси
Қуйида кенгайтирилган қидирув тизимларининг ишлаш механизми ҳар бир босқичининг  таҳлили келтирилади.
Файлларни танлаш
Қидирув тизимлари ишга туширилган вақтда, унга бириктирилган диск ёки папкаларда жойлашган файлларга мурожаат қила бошлайди ва ундаги янги киритилган барча файлларни танлайди. Бу файллар матн, расм, видео ва бошқа турдаги файллар бўлиши мумкин. Қидирув тизими эски файлларни текшириш, зарур бўлса ўзгартириш ҳамда янгисини қўшиш мақсадида файллар таркибидаги маълумотларни доимий равишда таҳлил қилиб боради [6].
Қидирув тизимларини  ишлаши файл таркибидаги маълумотлардан фойдаланишга асосланади, яьни ҳар бир файл ичидан матнли сўзларни ажратиб олиш имкониятини англатади. Кўп ҳолларда бу масалани ечими оддий (қачонки файл матнли бўлганда), лекин шундай форматли файллар мавжудки улар таркибидан матн сўзларини ажратиб олиш мураккаб ҳисобланади. Қуйида қидирув тизимида танланадиган файллар ва улардан матнли сўзларни ажратиб олишнинг таҳлили келтирилган.
Матнли файллар (txt). Матнли сўзларни ажратиб олишга энг қулай файл ҳисоблансада, бугунги кунда деярли кам фойдаланилади.
HTML саҳифалар (htm, html). Ушбу файллар таркиби структураланган ҳолатда бўлганлиги сабабли, ундан матнли сўзларни ажратиб олиш муаммо туғдирмайди.
Adobe Acrobat файллари (pdf).  Ушбу файллар таркибидан матнли сўзларни ажратиб олиш анча мураккаб ҳисобланади. Ушбу файллар таркибидаги матнни тўлиқ таҳлилини амалга оширувчи бир қанча дастурий таъминотлар мавжуд. Лекин ушбу файлларни матн кўринишига ўгириш кўп вақт сарфланувчи жараённи талаб қилади.
MS Word ва MS Excel файллари (doc, docx, xls, xlsx).  Microsoft фирмаси ушбу форматларни таснифини расмий очмаган бўлсада, бугунги кунда Интернет тармоғида норасмий таснифлар ва ушбу файллардан матнни ажратиб олувчи бир қанча ечимлар мавжуд [2]. 
Мультимедиа файллари (mp3, avi, mpeg ва бошқа).  Улар таркибидан альбом номлари, видео ва мусиқа номларини ажратиб олиш  мумкин, агар бу маълумотлар уларда қатнашган бўлса.
Бажарилувчи файллар (exe).  Ушбу файлларда матнларни сақлашни имкони бўлмаса ҳам, лекин бу формат дастурларни ва уни муаллифларини аниқлаш имконини беради.
Тўғридан-тўғри матнни ажратиб олиш имкони мавжуд бўлмаган файллар учун унинг номи, яратган фойдаланувчиси сингари маълумотларни ажратиб олиш мумкин [2].
Мақсаддан келиб чиққан ҳолда, шунингдек ҳозирда электрон ҳужжатларнинг аксарият қисми  MS Word ва MS Excel файллари бўлганлиги сабабли, мазкур магистрлик диссертация ишида айнан шу каби файллар танланади.
Индексациялаш
Индексациялаш қидирув тизимида маълумотни тез, аниқ топиш ҳамда маълумотларни сақлаш, тартиблаш ва танлаш жараёни тезлигини ошириш мақсадида қўлланилади. Индексациялаш жараёнида файллар ва уларнинг таркибида келувчи сўзларга тартиб рақам - индекслар берилади. Мазкур маълумотлар қидирув тизимининг индекслар базасида сақланади.
Ўз навбатида индексациялаш жараёни икки хил усулда амалга оширилади:
· тўғри индексациялаш;
· тескари индексациялаш.
 Тўғри индексациялаш жараёнида ҳар бир файл таркибидаги сўзлар ва уларнинг тартиб рақамларини ўз ичига олган жадвал тузилади. Тескари индексациялаш жадвали эса ҳар бир сўзга мос равишда сўз қатнашган файллар ва файллардаги тартиб рақами асосида шакллантирилади [1].
Юқорида келтирилган индексациялаш усулларини қуйидаги 3 та файл мисолида кўриш мумкин.
1-файл таркиби: “Кўплаб корхоналарда электрон маълумотлар компъютер тизимларида сақланади ва қайта ишланади”.
2-файл таркиби: “Қидирув тизимлари маълумотлар базасида сақланаётган маълумотлар ва киритилган параметрлар билан ишлайди”.
3-файл таркиби: “Маълумотлар базасини физик модели маълумотлар базаларини бошқариш тизимлари ёрдамида амалга оширилади”.
1-жадвал. Тўғри индексациялаш жадвали
	1-файл
	кўплаб:1; корхоналарда:2; электрон:3; маълумотлар:4; компъютер:5; тизимларида:6; сақланади:7; ва:8; қайта:9; ишланади:10

	2-файл
	қидирув:1; тизимлари:2; маълумотлар:3,6; базасида:4; сақланаётган:5; ва:7; киритилган:8; параметрлар:9; билан:10; ишлайди:11

	3-файл
	маълумотлар:1,5; базасини:2; физик:3; модели:4; базаларини:6; бошқариш:7; тизимлари:8; ёрдамида:9; амалга:10; оширилади:11



2-жадвал. Тескари индексациялаш жадвали
	амалга
	3-файл:10

	базаларини
	3-файл:6

	базасида
	2-файл:4 

	базасини
	3-файл:2

	билан
	2-файл:10

	бошқариш
	3-файл: 7

	Ва
	1-файл: 8; 2-файл:7

	ёрдамида
	3-файл: 9

	ишлайди
	2-файл: 11

	ишланади
	1-файл: 10

	киритилган
	2-файл: 8

	компъютер
	1-файл: 5

	корхоналарда
	1-файл: 2

	кўплаб
	1-файл: 1

	қайта
	1-файл: 9

	қидирув
	2-файл: 1

	маълумотлар
	1-файл: 4;  2-файл: 3,6;  3-файл: 1,5

	модели
	3-файл: 4

	оширилади
	3-файл: 11

	параметрлар
	2-файл: 9

	сақланади
	1-файл: 7

	сақланаётган
	2-файл: 5

	тизимлари
	2-файл: 2; 3-файл: 8

	тизимларида
	1-файл: 6

	физик
	3-файл: 3

	электрон
	1-файл: 3


Сўзлар миқдорини кўпайиб кетмаслигини олдини олиш ҳамда қидирувни оптималлаштириш мақсадида калит сўзларни ажратиб олиш масаласи муҳим ҳисобланади. Боғловчи сўзлар ҳамда сўзларга қўшимчаларни матн таркибидан чиқариб ташланса қидирув натижасига  таъсир қилмайди. 
Масалан, юқорида келтирилган индексациялаш жадвалларида “базаларини”, “базасида” “базасини” сўзларининг ўзаги “база” сўзи бўлиб, қолган сўзлар турли қўшимчалар қўшиш орқали ҳосил қилинган. Индексациялаш жадвалида “база” сўзини келиши етарли ҳисобланади. Бундан ташқари, матнда “ва”, “ҳамда”, “шунингдек” каби бир неча боғловчи сўзларнинг кўп учраши кузатилади.
Боғловчи сўзларни ва ҳар бир сўз учун келиши мумкин бўлган қўшимчаларнинг комбинациясини индексациялаш жараёнида қатнашмаслиги индекслар базасини сезиларли равишда камайишига ҳамда қидирувни янада оптималлашишига олиб келади. Кўплаб қидирув тизимларида инглиз, рус ва бошқа тиллар учун боғловчи сўзлар ва қўшимчалар луғати мавжуд.
Маълумотни қидириш ва натижаларни саралаш
Маълумотларни қидириш фойдаланувчи томонидан киритилган сўров асосида амалга оширилиб, сўровга мос келувчи файллар рўйхати қидирув натижаси ҳисобланади. Қидириш жараёни қуйидаги икки босқичда амалга оширилади:
· сўровни калит сўзларга ажратиш;
· индекслар базасидан калит сўзларни топиш.
Сўровни калит сўзларга ажратиш индексациялаш жараёнида келтирилганидек амалга оширилади. Яъни, боғловчи сўзлар ва қўшимчаларни сўров таркибидан чиқариб ташлаш [2].
Индекслар базасидан калит сўзларни топиш индексациялаш усулларига мос равишда турлича амалга оширилади. Тўғри индексациялаш усулида файллар таркибидаги индексацияланган сўзлар ичидан калит сўзлар қидирилади. Агар калит сўз мавжуд бўлса, файл натижалар рўйхатига киритилади. Масалан, юқорида келтирилган 1-жадвалдан “маълумотлар” сўзи қидирилаётган бўлса, ушбу сўз ҳар учала файл таркибида ҳам мавжудлиги учун қидирув натижасида 3 та файл бўлади.   
Тескари индексациялаш усулида эса индекслар жадвалидан аввал калит сўз топилиб, унга мос келувчи ва аввалдан ҳосил қилинган  файллар рўйхати натижа сифатида қаралади. Масалан, 2-жадвалдан “маълумотлар” сўзи топилади ва унга мос келувчи рўйхатда мавжуд 3 та файл қидирув натижаси ҳисобланади. 
Қидирув тизимларининг энг муҳим босқичларидан бири қидирув натижаларини саралаш ҳисобланади. Натижаларни саралаш жараёнида фойдаланувчи сўровига яқин келиш даражасига қараб тартиблаш назарда тутилади. Яъни, натижа сифатида тақдим қилинаётган биринчи файл сўровга энг яқин келувчи файл ҳисобланиб, қолган файллар ҳам шу тартибда тақдим этилади. Натижаларини саралаш индекслар базасидаги сўзларнинг файллар таркибида учраш сони ва тартиб рақамлари асосида амалга оширилади. Сўров бир неча сўзлар бирикмасидан ташкил топган бўлса, ҳар бир сўзлар қатнашган файллар аниқланади ҳамда файл таркибида уларнинг нечтаси қатнашишига, уларнинг тартиб рақамларини бир-бирига қанчалик яқинлигига, яъни кетма-кетликда келишига қараб тартибланади.
Таҳлил натижаларидан кўриниб турибдики, қидирув тизимида кўп миқдордаги файллар тўпламидан қидирув амалга оширилса, тескари индексациялаш усули самарали ҳисобланади. Шунинг учун юқорида келтирилган қидирув тизимларида тескари индексациялаш жараёни қўлланилган. Лекин электрон ҳужжатлар маълумотлар базасида файллар тўплами маълум маънода чекланган бўлса, тўғри индексациялаш усулини татбиқ қилиш кутилган самарани беради.
Хулоса
Мақолада мавжуд кенгайтирилган қидирув тизимларининг ишлаш механизмлари таҳлил қилинди. Таҳлиллар натижасидан кенгайтирилган қидирув тизим яратишда электрон ҳужжатлар маълумотлар базаси учун умумий функционал талаблар ишлаб чиқишда фойдаланиш мумкин.
Юқоридагилардан келиб чиққан ҳолда, кейинги тадқиқотларда кенгайтирилган қидирув тизимларида қўлланилган қидирув алгоритмлари ва маълумотлар базасига индексация қилиш алгоритмлари тадқиқ қилинади.

